
ꞌDĩ ãwí Núwã drị̂ ꞌi. Núwã ándrá 
ꞌbá mgbã la, ꞌbã ándrá ásị́ ị́jọ́ 
Ãdróŋá drị̂ ꞌbã drị̃ gá ãzíla ri 
ị́jọ́ Ãdróŋá drị̂ kí vú ũbĩlé rá. 
Ãdróŋá ndre ꞌbá ru izalépi ụ̃nọ́kụ́ 
drị̃ gá ꞌdâ ꞌdĩ kí ũmbã rú ãzíla 
                    gbíyã ĩꞌbã kí sĩ ꞌbá kí 
                                     ũnzãjó rĩ 
                                     wókõ pírí 
                                     agá.



Ãdróŋá jọ Núwã ní, “Má umbé áma ásị́ ꞌbo, 
ma ꞌbá ụ̃nọ́kụ́ drị̃ gá ꞌdĩ kí ị̃lị̃kị̃ pírí, ụ̃nọ́kụ́ 
ꞌbã gajó tré ãlí ãzíla ununuŋá ĩꞌbadrị̂ sĩ rĩ 
           sĩ, ma ụ̃nọ́kụ̂ ị̃lị̃kị̃ ꞌbá ụrụꞌbá ãrí 
           trũ rĩ abe rá, ụ́ꞌdụ́ ĩꞌbadrị́ ãsị̃jó 
           rĩ acá dó ꞌbo.”



“Ị́jọ́ ꞌdĩ sĩ, mí idé íꞌbó ãmbógó la báwũ 
múké ị̃yị́ ꞌbã fijó ala gá ku la sĩ, mí ụlị́ 
ala ndú-ndú, mí ĩbĩ ụrụꞌbá la ꞌa la 
   trũ ísékísé sĩ.”



Mí idé íꞌbô ꞌdĩ áni, ãzo 
la ꞌbã adru mítã 133, 
mmgbọ la ꞌbã adru 
mítã kãlị́ ị̃rị̃ drị̃ ị̃rị̃, 
ãzo la 
lótré gâlé 

rĩ ꞌbã 
adru mítã 
mụdrị́ drị̃ na. 



“Lẽ íꞌdụ ãkónã ũví ndú-ndú 
rĩ kí míní ꞌbá mí drịḱo gá 
rĩ kí abe ãzíla íꞌdụ vâ 
  ãnãkpá pírí ꞌbanî ĩndĩ.” 



Mí aꞌdụ́ ãnãkpá ũví pírí ị̃rị̃-ị̃rị̃ ágó rĩ kí ãrónĩ rĩ kí abe 
íꞌbó ãmbógó ꞌdĩ agá ꞌdõlé sĩ kí tã mbajó ídri rú ị̃yị́   
            ãmbógó ãngũ nzelépi ị̃ndụ̂ trũ ꞌdĩ sĩ. 



Íꞌdụ ãnãkpá ũví ndú ndú ágó 
ãzíla ãrónĩ ãlá nalé 
nãnã rĩ kí ázị̂rị̃-ázị̂rị̃. 



Íꞌdụ vâ ãnãkpá ũví ndú ndú ágó ãzíla 
ãrónĩ ãlã kóru rĩ kí ̃rị̃-ị̃rị̃, ãzíla 
ãriŋa ũví ndú-ndú ágó ãzíla 
ãrónĩ rĩ kí ázị̂rị̃-ázị̂rị̃ sĩ kí 
tãmbajó ídri rú ụ̃nọ́kụ́ drị̃ gá 
ꞌdâ sĩ amụ́jó kí 
ũri ị̃drị̃jó.



Núwã fi kí dó íꞌbó 
agá ũkû be, anzị kí abe, 
ãzíla anzị ꞌbã ũkúka kí 
abe sĩ ru pajó uzogó 
ãmbógó rĩ sĩ. 



Núwã ꞌbã ílí la dó mụ calé 
600 ꞌbo, ĩmbá ụ́ꞌdụ́ mụdrị́ drị̃ 
ázị̂rị̃ ĩmbá ị̃rị̃ drị̂ sĩ ị̃yị́ ãkpẹ̃ dó 
vũ ị̃ndụ́ gâlé ãzíla únzị̃ dó dẹ̃rị́sã 
uzogó drị́ ꞌbụ̃ gâlé rĩ kí tị mmgbọ. 



Ị́jọ́ ꞌdĩ sĩ, uzogó ꞌdị dó sĩ 
ụ́ꞌdụ́ kãlị́ sụ ãzíla ị́nị́ kãlị́ sụ.



Ị̃yị́ ꞌbã tụ agá ụrụgá 
ụrụgá ꞌdĩ gá ꞌdâ íꞌbô 
atụ́ dó ị̃yị́ drị̃ gá. 



Uzogó ꞌbã ãmbõgõ sĩ ị̃yị́ iti ꞌbé ãmbogo ãzombílíkoko 
rĩ kí drị̃ mĩlĩ-mĩlĩ. Ãko pírí uꞌálépi ídri ãngũ ãꞌí drị̃ gá ũlí 
sĩ rĩ ị̃lị̃kị̃ kí pírí. 



Ãdróŋá ũrã dó ị́jọ́ Núwã drị̃ gá ãzíla 
ãnãkpá ásé agá ãzíla lị́cọ́ agá uꞌálépi 
ĩꞌdi be íꞌbó ãmbógó rĩ agá rĩ kí drị̃ gá, 
ãpẽ dô sĩ ãlụ́kụ́kụ̃ tị ị̃yị́ ãmbógó tị̃lépi 
rĩ ní sĩ ru umvijó. 



Ụ́ꞌdụ́ kãlị́ sụ vúlé gá Núwã nzị̃ dó dẹ̃rị́sã íꞌbó 
               ĩꞌdi ꞌbã idélé rĩ drị̂, ãzíla pẽ dó 

kúrúke tị 
ãmvêlé ala gâsĩ ãzíla 
kúrúke ri ungalé ándrá ụ́rụ́ 
kpere ị̃yị́ ꞌbã nzụ agá ụ̃nọ́kụ́ 
drị̃ gá ꞌdãá.ꞌDã ꞌbã ũngúkú 
gá pẽ vâ ãlĩꞌbõ tị amájó la ị̃yị̂
nzụ vũ drị̃ gá ꞌdãá rá yã rĩ. 



Ĩmbá ị̃rị̃ rĩ ꞌbã ụ́ꞌdụ́ kãlị́ ị̃rị̃ drị̃ ázị̂rị̃ sĩ, ụ̃nọ́kụ̂ drị̃ ꞌi 
dó ãꞌí ru. Ãdróŋá jọ dó Núwã nî, “Mí ãfũ dó 
íꞌbó agâlé rĩ sĩ ãmvé, mi ũkú mídrị̂ be 
                             ãzíla anzị kí ũkúka 
                             ĩꞌbadrị̂ kí abe. 



Núwã sị dó sĩ ãlĩtárĩ 
ídétáŋá idéjó rĩ 
Úpí nî, aꞌdụ́ dó 
ãnãkpá pírí ũví 
ndú-ndú ãlá rĩ kí 
ãzí ãzíla ãriŋa ãlá 
rĩ kí abe, sĩ ídétáŋá 
ivélé ivê rĩ idéjó. 



ꞌDã ꞌbã ũngúkú 
gá Ãdróŋá jọ, “Ị́jọ́ 
iꞌdalépi la ícétáŋá 
ru tị icíma ãma 
drĩdríŋĩ gá ꞌdâ mí be 
ãzíla ãko ídri trũ adrulépi 
ĩmi abe mání ꞌbãlé ĩmi abe 

pírí rĩ ꞌbã ícétáŋá jã 
ꞌdâ rĩ gápi ꞌdĩ, áꞌbã 
gẹ́rị́ ụ̃rụ́ꞌbụ̃ agá. Ĩꞌdi 
ícétáŋá mání tị icíma 
drị́ ukólépi ku rĩ azịjó 
míní ãko ídri trũ rĩ 
kí abe pírí ụ ̃nọ́kụ́ 
drị̃ gá ꞌdâ rĩ.  



Ádrĩ ụ̃rụ́ꞌbụ̃ 
tị ãpẽ ụ̃nọ́kụ́ 
drị̃ gá ꞌdâ gẹ́rị́ 
drĩ ru ala ụ̃rụ́ꞌbụ̃
gá cí, ma tị icíma 
ãmadrị́ mí be 

ãzíla ãko pírí ídri trũ rĩ 
abe rĩ ꞌbã ị́jọ́ ũrã rá. 
Tánĩ-tánĩ ãko pírí ídri 
trũ la ãzí icô dó ị̃lị̃kị̃lé 
ị̃yị́ tị̃lépi ꞌdã ꞌbã 
áni rĩ sĩ ị̃dị́ ku. 



ꞌDã ꞌbã ũngúkú gá 
Ãdróŋá wi sụ̃sụ́ Núwã 
ꞌbaní ngọ́pịka abe ãzíla jọ, 
“Ĩtị ãzíla ĩkpẹ̃ wẽwẽ rú, ĩga 
ụ̃nọ́kụ́ drị̃ gá ꞌdâ tré. 



Anzị Núwã drị́ ãfũlépi
íꞌbó agâlé rĩ kí: Sẹ́mị̃ ꞌi, Hámũ 
ꞌi ãzíla Yáfẽtĩ ꞌi. (ꞌBá Kãnánĩ rú 
rĩ ꞌbã átẹ́pị gápi umvelé Hámũ ꞌi 
ꞌdĩ.) Anzị Núwã drị́ na ꞌdĩ kí dó 
bãsĩ áꞌbị́ ꞌbá pírí irélépi 
ụ̃nọ́kụ́ drị̃ gá ꞌdâ rĩ 
          ꞌbadrị̂ kí.

Ãdróŋá ꞌbã ꞌbá ụ̃nọ́kụ́ gá ꞌdĩ kí lẽjó 
ambamba rĩ sĩ, ãpẽ ĩꞌdi ꞌbã Ngọ́pị 
kílímgbí ãlu rĩ tị, ꞌbá pírí ãlu-ãlu 

ĩꞌdi ãꞌị̃lépi rĩ ꞌbã ja kí drị̃ ku, 
wó ꞌba ịsụ́ kí sĩ ídri 

ukólépi ku rĩ ꞌi. 



Rụ́mị̃ 3:23
Ị́jọ́ ꞌdĩ sĩ, ꞌbá pírí idé kí ũnzí rá, ãzíla icó kí 

calé dị̃zã Ãdróŋá drị́ gá rĩ gá ku. 

Rụ́mị̃ 6:23
Ãꞌdusĩku ũyá ị́jọ́ ũnzí drị́ gá rĩ ĩꞌdi drã, wó fẽtáŋá 
ãjẹ̃ kóru Ãdróŋá ꞌbã fẽlé rĩ ĩꞌdi ídri ukólépi ku Úpí 

ãma ãni Kúrísĩtõ Yẹ́sụ̃ agá rĩ ꞌi.

Ẽbũrãníyã 9:27
Cécéꞌbání drãjó pâlé ãlu sĩ fijó ị́jọ́ lịŋá gá rĩ áni, 

Ẽfésõ 2:8,9
Ãꞌdusĩku pa ãma ásị́ ị̃gbẹ̃ ĩꞌdidrị́ gá rĩ sĩ, ꞌdĩ ãꞌị̃táŋá sĩ 

adru ị́jọ́ angálépi ĩmidrị́ la ku, ĩꞌdi ãko Ãdróŋá ꞌbã fẽlé nĩ rĩ 
ꞌi; adru ãzị́ ngaŋá sĩ ku, ꞌbá ãzí ịpị́ dó sĩ ru ị́jọ́ la sĩ ku.



Rụ́mị̃ 10:9,10
Ị́jọ́ ꞌdĩ sĩ, ídrĩ iꞌda la Yẹ́sụ̃ ĩꞌdi Úpí ꞌi ími tị sĩ, ãzíla mí ãꞌị̃ 
ími ásị́ gá Ãdróŋá inga ĩꞌdi ídri ꞌbá drãlépi rá rĩ kí drĩdríŋĩ 
gá rá íni, mi ími pa rá. Ásị́ sĩ ꞌbá la ị́jọ́ ãꞌị̃ rá sĩ adrujó ꞌbá 
ãlá ru Ãdróŋá drị̃lẹ́ gá, wó tị sĩ ĩꞌdi iꞌda la sĩ patáŋá ịsụ́jó. 

Yõhánã 3:16,17
Ãdróŋá ꞌbã ꞌbá ụ̃nọ́kụ́ gá ꞌdĩ kí lẽjó ambamba rĩ sĩ, ãpẽ 

ĩꞌdi ꞌbã Ngọ́pị kílímgbí ãlu rĩ tị, ꞌbá pírí ãlu-ãlu ĩꞌdi ãꞌị̃lépi 
rĩ ꞌbã ja kí drị̃ ku, wó ꞌba ịsụ́ kí sĩ ídri ukólépi ku rĩ ꞌi. 

Ãdróŋá ãpẽ Ngọ́pị̃ tị amụ́lé ꞌbá ụ̃nọ́kụ́ gá 
ꞌdĩ kí ị́jọ́ lịjó la ku, be la rá la kí pajó.



1 Yõhánã 5:11-13
Ị́jọ́ vú nzelé rĩ ĩꞌdi ꞌdĩ: Ãdróŋá fẽ ãmaní ídri ukólépi 

ku rĩ ꞌi, ãzíla ídri ꞌdĩ angá Ngọ́pị Yẹ́sụ̃ agá. Ị́jọ́ ꞌdĩ sĩ, 
ꞌbá drĩ adru Ãdróŋá ꞌbã Ngọ́pị agá, ĩꞌdi ídri ꞌdĩ trũ. Wó 
ꞌbá Ãdróŋá Ngọ́pị ãꞌị̃lépi ku rĩ, ĩꞌdi ídri ꞌdĩ kóru.Ãsĩ ị́jọ́ 
ꞌdĩ kí ĩminí ĩmi ꞌbá Ãdróŋá ꞌbã Ngọ́pị rụ́ ãꞌị̃lépi rá ꞌdĩ, 

ĩmi dó sĩ nị̃ la ĩmi ídri ukólépi ku rĩ trũ.

